
Hər il ölkəmizə Novruz bay-
ramı qədəm qoyanda, 25 il əvvəl 
-- Novruz bayramı ərəfəsində baş 
vermiş acı hadisələr göz önünə 
gəlir, hakimiyyəti silahlı yolla ələ 
keçirmək istəyənlərin xəyanətkar 
əməlləri yada düşür. Dərhal da 
şükür edirik ki, həmin dövrdə 
ölkəyə dövlət idarəçiliyində 
zəngin təcrübəsi olan Heydər 
Əliyev kimi böyük tarixi şəxsiyyət 
rəhbərlik edirdi. Ulu öndərin 
uzaqgörənliyi və müdrikliyi 
dövlət çevrilişinin qarşısını aldı, 
xəyanətkarların xəbis niyyətləri 
baş tutmadı, müstəqilliyimiz daha 
da möhkəmləndirildi, əbədi oldu.

Ümumiyyətlə, ulu öndərin 
hakimiyyətə qayıdışından son-
ra Azərbaycanda sabitlik dövrü 
başlamışdı. Ölkəmiz üçün çox 

önəmli qərarlar qəbul edilmişdi, 
siyasi islahatlara start verilmiş-
di. Məhz o illərdə inkişafımız və 
müstəqilliyimizin əbədi olması 
üçün strateji əhəmiyyətli seçimlər 
edilmiş, Azərbaycanın müasir, de-
mokratik ölkə kimi inkişafı prioritet 
vəzifə olaraq qarşıya qoyulmuşdu. 
İqtisadi islahatlara start verilmiş, 
bazar iqtisadiyyatına keçidin əsası 
qoyulmuş, demokratik prinsiplərin 
inkişafı diqqət mərkəzində saxla-
nılmışdı. Azərbaycanın beynəlxalq 
aləmə inteqrasiyası istiqamətində 
qətiyyətli addımıar atılmış, qonşu 
dövlətlərlə münasibətdə əsaslı 
dönüş yaradılmışdı. Ölkəmiz 
üçün lazım olan beynəlxalq 
əlaqələr Azərbaycana investisi-
ya cəlb edilməsində mühüm rol 
oynamışdı. 

1994-cü ildə “Əsrin müqa
viləsi” imzalandıqdan sonra 
müstəqilliyimizi gözü götürməyən 
qüvvələr ciddi narahat olmağa 
başladılar. Axı, bu müqavilə 
ölkəmizin tarixində, iqtisadi in-
kişafımızda müstəsna rol oyna-
yacqdı. Bundan sonra iqtidara 
qarşı hücumlar, dövlət çevrilişinə 
cəhdlər başlandı. 1994- cü ilin 
oktyabrında baş tutmayan dövlət 
çevrilişindən sonra xəyanətkarlar 
1995- ci ilin martında yenidən öz 
çirkin niyyətlərini reallaşdırmağa 
cəhd etdilər. 

Həmin il xalqımız Novruz 
bayramını təntənəli şəkildə qeyd 
etməyə hazırlaşdığı bir vaxtda 
antidövlət kampaniyasında fəallıq 
göstərən Xüsusi Təyinatlı Polis 
Dəstəsinə rəhbərlik edən Rövşən 
Cavadov və o vaxt Xətai rayon 
prokuroru işləyən Mahir Cavadov 
qardaşları öz çirkin niyyətlərini 
həyata keçirməyə başladılar. 
Bu dəfə XTPD-nin üzvləri öz 
xəyanətkar əməllərinə regionlar-
da başlamışdılar.

Qazax rayonunda Xüsu-
si Təyinatlı Polis Dəstəsinin 
bölmələri 1995-ci il martın 12-
dən 13-nə keçən gecə Müdafiə 
Nazirliyinin bu ərazidəki hərbi 
hissələrindən birinə silahlı basqın 
edərək, 5 ədəd zirehli texnika-
nı ələ keçirdilər. Onu da qeyd 
edək ki, Rövşən Cavadovun 
himayədarlıq etdiyi bu dəstə 
neçə vaxt idi ki, benzin, narkotik 

maddələr qaçaqmalçılığı və silah 
alveri ilə məşğul olurdu. Onlar 
artıq heç bir təşkilata tabe olmaq 
istəmirdilər. Xidməti nizamnamə 
tələblərini kobud surətdə pozan 
dəstənin müəyyən hissəsi qatı 
cinayətkar əməllər törətməkdən 
belə çəkinmirdi. Mahir və 
Rövşən Cavadov qardaşları-
nın tapşırıqlarını yerinə yetirən 
qeyri-qanuni silahlı qruplaşma 
Qazax və Ağstafada, həmçinin 
ətraf bölgələrdə dövlətçiliyimizə 
zərbə vura biləcək qanunsuz 
addımlar atır, regionun əhalisini 
vahimə içərisində saxlayırdılar. 
Hüquq-mühafizə orqanlarının 
fəaliyyətini pozan XTPD-nin 
qanunsuz əməlləri, hegemonlu-
ğu ictimaiyyətin hiddətinə səbəb 
olmuşdu. Onların özbaşınalıq-
ları, cinayət əməlləri bu quru-
mun vətənpərvər, xalqını sevən 
üzvlərini də nüfuzdan salırdı. 
Artıq xalq XTPD-ni qanunun 
və asayişin keşiyində duran bir 
qurum kimi deyil, azğınlaşmış 
cinayətkar dəstə kimi tanıyırdı. 
Çünki qısa vaxt ərzində artıq ikin-
ci dəfə idi ki, bu qurumun üzvləri 
silahlı yolla hakimiyyəti ələ 
keçirməyə cəhd edirdilər. Onlar 
Qazax və Ağstafa rayonlarında 
kriminogen vəziyyəti getdikcə 
gərginləşdirir, dövlət idarələrinin 
normal fəaliyyətini pozmağa 
çalışırdılar.

Azğınlaşmış XTPD 
əməkdaşlarının rəhbərliyi ilə 

martın 12-dən 13-nə keçən 
gecə əksəriyyəti maskalarda 
olan 200-300 nəfər silahlı şəxs 2 
BMP və 2 tankla Qazax Rayon 
Polis Şöbəsinə hücum edərək, 
növbətçi hissəni ələ keçirmiş, 
şöbəyə məxsus 217 ədəd 
avtomat, 217 ədəd tapança, 18 
ədəd qumbaraatan və digər hərbi 
ləvazimatları, poçt, polis şöbəsi 
və rayon icra hakimiyyətinin inzi-
bati binalarını ələ keçirdi. Həmin 
gün səhərə yaxın XTPD-nin 100 
nəfərə qədər silahlı əməkdaşı və 
naməlum şəxslər zirehli texnika-
nın gücü ilə Ağstafa Rayon Polis 
Şöbəsinə basqın ediblər. Şöbəyə 
məxsus 35 ədəd avtomat, 52 
ədəd tapança, 2 ədəd qumba-
raatan, 1 ədəd pulemyot, digər 
sursatlar, şəxsi heyətə veriləcək 
6 milyon manat pul, xidməti QAZ-
24 markalı avtomobil aparıldı, 
xidməti UAZ markalı avtomaşın 
yararsız hala salındı, polisin inzi-
bati binası dağıdıldı, müvəqqəti 
saxlama təcridxanasında saxlanı-
lan 14 nəfər dustaq buraxıldı.

Daha sonra XTPD-nin bir 
qrup silahlı əməkdaşı Bakı-Qa-
zax yolunun Tovuz rayonunun 
sərhədində yerləşən yol nəzarət 
məntəqəsinə hücum etdi, To-
vuz Rayon Polis Şöbəsinin 
əməkdaşlarından zorla 8 ədəd 
avtomat və 2 ədəd tapança 
alındı. Getdikcə azğınlaşan 
quldur dəstəsi Ağstafa rayonunun 
Köçəsgər yaşayış məntəqəsi 

yaxınlığındakı “Cavanşir” resto
ranı ətrafında mövqe tutaraq, 
dövlət hakimiyyət orqanlarına 
qarşı təcavüzkar niyyətlərini açıq 
şəkildə bəyan edirdilər. Quldur 
dəstəsi Müdafiə Nazirliyinin To-
vuzda yerləşən qoşun hissəsinə 
də silahlı basqın etdi. Quldur-
lar hərbi hissəyə qəfil hücum 
etməklə oradakı əsgərləri də öz 
sıralarına qoşmaqla daha böyük 
qüvvə toplamağa çalışırdılar. 
Lakin budəfəki niyyətləri baş tut-
madı. Hərbi hissənin şəxsi heyəti 
azğınlaşmış qeyri-qanuni silahlı 
dəstənin hücumunu dəf etdi, 
qısamüddətli döyüş nəticəsində 
hökumət qoşunları əvvəllər ələ 
keçirilmiş zirehli texnikanı da geri 
aldı, üstəlik, basqınçıları “Cavan-
şir” restoranının yaxınlığında tut-
duqları mövqedən vurub çıxardı.

XTPD başçısının ərköyünlüyü 
və bu qurumun bir qrup üzvünün 
özbaşınalığı, qanunlara tabe 
olmaması və quldurluq əməli 
dözülməz hala çatmışdı. Respub-
likanın o vaxtkı Daxili İşlər naziri, 
general-mayor Ramil Usubovun 
14 mart 1995-ci il tarixli əmri ilə 
Xüsusi Təyinatlı Polis Dəstəsi ləğv 
edildi. Ulu öndərin qətiyyəti, res-
publika hüquq-mühafizə orqan-
larının gördüyü operativ tədbirlər 
nəticəsində hər iki rayonda dövlət 
orqanlarının normal fəaliyyəti 
bərpa olundu. 

13-14 mart hadisələri bir 
daha təsdiqlədi ki, Xüsusi 
Təyinatlı Polis Dəstəsi üzərinə 
düşən vəzifəni bir kənara 
qoyaraq, mafioz qruplarla və 
cinayətkar birləşmələrlə cinayət 
əlaqəsinə girmiş, xeyli sayda 
ağır cinayət törətmişdir. Hal-
buki, Xüsusi Təyinatlı Polis 
Dəstəsini yaradarkən qarşıya 
qoyulan əsas vəzifə respublika-
da başlanan erməni separatçı 
hərəkatının, torpaqlarımızın 
və xalqımızın təcavüzə məruz 
qalmasının qarşısını almaq 
idi. Təəssüf ki, yaxşı silahlan-
mış və təlim görmüş, xaricdən 
dəstəklənən düşmənlərlə 
mübarizə aparmaq məqsədi ilə 
yaradılmış XTPD-nin xəyanətkar 
üzvləri silahı öz xalqına, ölkədə 
ciddi intizam, qayda-qanun 
yaradan hakimiyyətə tuşladı. 
Əsas məqsədləri isə hakimiyyəti 
qeyri-qanuni yolla, silah gücünə 
devirmək idi. Ancaq onların bu 
xəbis niyyətləri baş tutmadı. Ulu 
öndər Heydər Əliyevin müdrikliyi 
və qətiyyəti dövlət çevrilişinin 
qarşısını aldı. Bundan sonra isə 
Azərbaycanın müstəqilliyi daha 
da möhkəmləndirildi və əbədi 
oldu.

Əliqismət BƏDƏLOV, 
“Xalq qəzeti”

Dövlətimizin başçısı altıncı 
çağırış Azərbaycan Respublikası 
Milli Məclisinin ilk iclasındakı 
nitqində də islahatların həm 
konseptual, həm də struktur 
xarakteri daşıdığını bildirib: 
“Kadr islahatları aparılır. Son 
müddət ərzində Prezident Admi-
nistrasiyası demək olar ki, tam 
yeni tərkibdə formalaşmışdır və 
yeni şöbələr yaradılmışdır. Bu 
şöbələrin yaradılması, eyni za-
manda, dediyim sözləri bir daha 
təsdiqləyir, bizim niyyətimizi 
təsdiqləyir. Nazirlər Kabineti 
yeni tərkibdə formalaşmışdır. 
Hazırda Nazirlər Kabineti daha 
operativ və çevik fəaliyyət 
göstərir. Nazirliklərdə kadr 
islahatları aparılmışdır, yerli 
icra orqanlarında bu islahatlar 
aparılır və aparılacaq... ”.

Azərbaycan Prezidenti 
daha sonra iqtisadi islahatların 
gerçəkləşdirilməsi hesabına bir 
sıra mühüm uğurların əldə olun-
masını diqqətə çatdırıb. Vurğu-
layıb ki, təkcə şəffaflıq hesabına 
keçən il büdcəyə proqnozdan 
1 milyard manat çox vəsait 
daxil edilib. Bu ilin iki ayında 
isə vergi və gömrük orqanları 
tərəfindən proqnozdan əlavə 252 
milyon manat çox vəsait yığılıb. 

Azərbaycanda aparılan isla-
hatları bir sıra maliyyə qurum-
ları, o cümlədən, Dünya Bankı 
(DB) daim dəstəkləyir. Məhz elə 
buna görədir ki, ölkəmiz DB-nin 
“Doing Business 2020” hesa-
batında ən islahatçı 20 ölkədən 
biridir.

Azərbaycan 28 illik 
əməkdaşlıq dövründə DB-dən 
texniki, maddi, ümumiyyətlə, 
hərtərəfli dəstək alıb. Bu 
beynəlxalq maliyyə qurumu 
ilə ölkəmizin uzunmüddətli 
və davamlı əməkdaşlığının 
əsasını ümummilli lider Heydər 
Əliyev qoyub. Dahi şəxsiyyətin 

rəhbərliyi ilə liberal bazar 
iqtisadiyyatının seçilməsi DB 
tərəfindən dəstəklənib. Struktur 
islahatlarının dərinləşdirilməsi, 
sosial-iqtisadi infrastrukturun 
bərpası və inkişafı, yoxsul-
luğun azaldılması və digər 
sahələr Azərbaycanın DB 
ilə əməkdaşlığının başlıca 
istiqamətləri olub. 

Yuxarıdakı fikri bir qədər 
də konkretləşdirib deyə bilərik 
ki, DB Azərbaycanda təhsil və 
səhiyyə sisteminin yaxşılaşdırıl-
ması, nəqliyyat və su kanalizasi-
ya sisteminin təkmilləşdirilməsi, 
kənd təsərrüfatının, enerji 
sektorunun inkişafı, ətraf mühi-
tin və mədəni irsin qorunması 
kimi bir sıra sahələrdə həyata 
keçirilən layihələrə dəstək verib, 
neft sektoru üzrə iri layihələr 
hökumətlə birgə həyata keçi-
rilib. Bu maliyyə qurumunun 
Azərbaycan üçün strateji 
layihələrə, o cümlədən, “Cənub 
Qaz Dəhlizi” layihəsinə verdiyi 
dəstək ölkəmiz üçün mühüm 
önəm daşıyıb. 

Yeri gəlmişkən, burada 
bir məqama da toxunmaq 
istərdik. Azərbaycanın DB ilə 
əməkdaşlığı illərində müva-
fiq kredit layihələri əsasında 
böyük maliyyə vəsaiti qaçqın 
və məcburi köçkünlər üçün 
infrastrukturun qurulmasına, 
bu sahədə mövcud potensialın 
gücləndirilməsinə yönəldilib.

Xatırladaq ki, bu ilin fevral 
ayında Prezident İlham Əliyev 
və DB-nin icraçı direktoru Aksel 
Van Trontsenburq arasında 
Münxen Təhlükəsizlik Konfran-
sı çərçivəsində keçirilən görüşdə 
gələcək əməkdaşlıq planları 
barədə müzakirələr aparılıb. 
Dövlətimizin başçısı çıxışında 
Azərbaycanın müstəqilliyinin 
ilk illərində Dünya Bankından 
və başqa beynəlxalq maliyyə 

təşkilatlarından böyük həcmdə 
maliyyə dəstəyi əldə ediyini, 
Azərbaycanın indi donor ölkəyə 
çevrildiyini vurğulayıb: “Bir 
vaxtlar biz də hazırda dəstəyə 
ehtiyacı olanların vəziyyətində 
olmuşuq. Biz maliyyə, resurs 
olmadıqda, təqribən 50 faiz 
ətrafında yoxsulluq yaşadıqda, 
bunun nə qədər çətin olduğunu 
bilirik. Buna görə də həyata 
keçirdiyimiz islahatların əsas 
hədəfi iqtisadi inkişaf vasitəsilə 
əhalinin sosial rifahını yaxşı-
laşdırmaqdan İndi isə əhalimiz 
arasında yoxsulluq həddində 
yaşayanların sayının 5 faizdən 
aşağı olması, düşünürəm ki, 
bəzi digər ölkələr üçün də yaxşı 
nümunədir. Bu, onu göstərir ki, 
yoxsulluq bununla barışaraq 
ömürlük yaşayacağınız bir şey 
deyil. Əgər siz xarici investisi-
yalar üçün açıqsınızsa, əgər siz 
maliyyə institutları ilə kons-
truktiv şəkildə işləyirsinizsə, 
əgər sizin inkişafa dair aydın 
baxışınız varsa bir gün siz 
bunun öhdəsindən gələcək 
və donor ölkəyə, iqtisadi və 
sosial vəziyyəti sabit olan bir 
ölkəyə çevriləcəksiniz. Buna 
görə bir daha sizə davamlı 
dəstəyinizə, nəinki Azərbaycan, 
eyni zamanda, Avropanın enerji 
təhlükəsizliyi üçün önəmli olan 
“Cənub Qaz Dəhlizi” layihəsinin 
icrasına göstərdiyiniz dəstəyə 
görə minnətdarlığımı ifadə 
etmək istəyirəm”. 

Ölkəmizdə reallaşdırılan is-
lahatlar nəticəsində əməkhaqqı, 
pensiya, müavinət və təqaüdlərin 
istehlak tələbinə uyğun artı-
rılması və indeksləşdirilməsi, 
əhalinin real gəlirlərinin bazar 
səviyyəsinə uyğunlaşdırıl-
ması, aztəminatlı insanların, 
tələbələrin, əlillərin, şəhid 
ailələri və veteranların sosial 
müdafiəsinin təşkili, sosial 

sığorta qaydalarının, ünvanlı 
sosial yardım, pensiya sistemi-
nin təkmilləşdirilməsi, bu sahədə 
artımlar Azərbaycan dövlətinin 
çoxşaxəli sosial siyasətinin 
təzahür formalarının yalnız bir 
hissəsidir. Ölkəmizdə sosial 
sahədə görülən işlərin miqyasını 
təsəvvür etmək üçün təkcə maaş 
və pensiyaların, o cümlədən 
minimum əməkhaqqının son 16 
ildə bir neçə dəfə artırıldığına 
nəzər salmaq kifayətdir.

Sosial sahə üzrə görülən 
işlər bir tərəfdən Azərbaycan 
dövlətinin gücünü, digər 
tərəfdən də Prezident İlham 
Əliyevin həyata keçirdiyi 
siyasətin səmərəliliyini, real-
laşdırılan islahatların yüksək 
nəticələr verdiyini göstərir.

Dövlətimizin başçısı altıncı 
çağırış Milli Məclisin ilk iclasın-
dakı nitqində də Azərbaycanın 
sosial dövlət olduğunu və 
atılan bütün addımların bunu 
təsdiqlədiyini qeyd edib: “Təkcə 
keçən il mənim təşəbbüsümlə 
reallaşan sosialyönümlü paket 
4,2 milyon insanı əhatə edir. 
Minimum əməkhaqlarının, mi-
nimum pensiyaların müntəzəm 
olaraq qaldırılması, əlbəttə ki, 
böyük iqtisadi mənbə tələb 
edir və bunu da biz yaradırıq. 
Ölkəmizdə şəffaflıqla bağlı 
gedən proseslər, kölgə iqtisa-
diyyatına qarşı olan proseslər 
bizim iqtisadi imkanlarımızı 
gücləndirir, vergi bazasını 
genişləndirir, kölgə iqtisadiy-
yatına qarşı çox ciddi zərbə 
olur…”.

Ümumiyyətlə, ötən il 
təqdim edilən iki sosial pa-
ket nəticəsində minimum 
əməkhaqqı 2 dəfəyə yaxın 
artırılaraq 130 manatdan 250 
manata, minimum pensiya isə 

72,4 faiz artırılaraq 116 manat
dan 200 manata çatdırılıb. 
Sosial müavinət və təqaüdlər 
orta hesabla 100 faiz artırılıb. 
Şəhid ailələri üçün təqaüdlər 
242 manatdan 300 manata 
çatdırılıb. Dövlət sektorunda 
işləyənlərin əməkhaqları 50 
faizədək, məcburi köçkünlərin 
müavinətləri 50 faiz, o cümlədən 
tələbələrin təqaüdləri artırılıb, 
800 min insanın problemli kredit 
narahatlığına son qoyulub. 
Keçən ildəki iki sosial paketin 
əhatə dairəsi 4,2 milyon nəfər, 
illik maliyyə yükü 3 milyard 
manatdan çox olub. Azərbaycan 
minimum pensiyanın alıcılıq 
qabiliyyəti indeksi (PPP) üzrə 
MDB-də 1-ci yeri tutub.

İş yerlərinin yaradılması, 
özünüməşğulluğun təmin olun-
ması ölkədə işsizliyin kəskin 
şəkildə azalması ilə nəticələnib. 
Eyni zamanda, Azərbaycanda 
əmək və məşğulluq sahəsində 
həyata keçirilən islahatlar 
nəticəsində əmək qanunverici-
liyi beynəlxalq əmək norma-
larına uyğunlaşdırılıb, əmək 
bazarının təkmilləşdirilməsi, 
əmək münasibətlərinin sosial 
dialoq, kollektiv müqavilələr 
və sazişlərlə tənzimlənməsi 
istiqamətində uğurlu nəticələr 
əldə olunub.

Dövlət Statistika 
Komitəsinin yaydığı məlumatda 
nəzərə çarpdırılan göstəricilər 
də respublikada iş yerlərinin ya-
radılması və özünüməşğulluğun 
təmin olunması məsələsinə 
diqqətlə yanaşılmasından xəbər 
verir. Belə ki, həyata keçirilən 
islahatlar nəticəsində keçən 
il ölkədə 192 min yeni iş yeri 
açılıb. Həmin iş yerlərinin 27 
faizi qeyri-dövlət sektorunda 
olub. Yeni iş yerlərinin 55,5 

faizi Bakı şəhərinin, 1,7 faizi 
Naxçıvan Muxtar Respublikası-
nın, 42,8 faizi digər regionların, 
o cümlədən 16,3 faizi Aran, 6,9 
faizi Gəncə-Qazax, 5,9 faizi 
Lənkəran, 3,6 faizi Abşeron, 
3,3 faizi Şəki-Zaqatala, 2,4 faizi 
Dağlıq Şirvan, 2,2 faizi Yuxarı 
Qarabağ, 2,1 faizi Quba-Xaç-
maz, 0,1 faizi isə Kəlbəcər-
Laçın iqtisadi rayonlarının 
payına düşüb.

Son illərdə sənaye zona-
larının, aqroparkların yara-
dılması da yeni iş yerlərinin 
açılmasına müsbət təsir 
göstərib. Azərbaycan Prezi-
dentinin tövsiyəsi ilə kənd 
təsərrüfatı sektoruna kapital 
qoyuluşu artıb. Bu hesaba indi 
regionlarda aqroparklar və iri 
fermer təsərrüfatları yaradılır. 
33 rayonda 51 aqropark və iri 
fermer təsərrüfatının yaradılma-
sının planlaşdırılması da bunu 
təsdiqləyir. Keçən il isə 16 aqro-
park və iri fermer təsərrüfatında 
görülən işlər başa çatıb, məhsul 
istehsalına başlanılıb. 

Son illər aparılan uğurlu so-
sial-iqtisadi siyasət nəticəsində 
yoxsulluq və işsizlik səviyyəsi 
nəzərəçarpacaq dərəcədə 
azaldılıb, vətəndaşların rifah 
halı yüksəlib, əhalinin bütün 
təbəqələri üçün bərabər sosial 
təminat sistemi təkmilləşdirilib, 
insan kapitalının və sosial inf-
rastrukturun inkişafına nail olu-
nub, sosial cəhətdən həssas əhali 
qruplarının sosial müdafiəsi 
gücləndirilib. Aparılan siyasət, 
atılan addımlar bütün sosial 
problemlərin həllini tapacağına, 
hər bir Azərbaycan vətəndaşının 
həyatında müsbət dəyişikliklərə 
səbəb olacağına əminlik yaradıb. 

“Xalq qəzeti”

1993-cü ildən başlayaraq, Azərbaycan bu günə 
qədər uğurlu inkişaf yolu ilə gedir. Baxmayaraq ki, 
1994-cü və 1995-ci illərdə iki dəfə dövlət çevrilişinə 
cəhd göstərilmişdir, ancaq Azərbaycan xalqı im-
kan vermədi ki, cinayətkar ünsürlər hakimiyyəti 
bir daha qanunsuz zəbt etsinlər. Əlbəttə ki, Heydər 
Əliyevin nüfuzu, onun cəsarəti, onun siyasəti imkan 
vermədi ki, kimsə hakimiyyəti qanunsuz yollarla 
zəbt etsin.

İlham ƏLİYEV 
Azərbaycan Respublikasının Prezidenti 

1995-ci il mart hadisələri:  
dövlətçiliyimizi xalqın və hakimiyyətin monolit birliyi,  
Heydər Əliyevin düzgün siyasəti və qətiyyəti xilas etdi
1995-ci ilin mart hadisələrindən iyirmi beş 

il keçir. Həmin hadisələr Azərbaycan 
xalqının, müstəqillik yolunda ilk kövrək addımla-
rını atan bir dövlətin tarixində iki cəhətdən yad-
da qalıb. Birincisi, hər addımda qışqıra-qışqıra 
dövlətin, dövlətçiliyin tərəfində durduğunu, guya 
xalqını, Vətənini canından artıq sevdiyini bəyan 
edənlərin iç üzləri açıldı. Sən demə, bütün bu “ca-
nıyananlıq”, Vətən, xalq, millət “sevgisi” bir qrup 
vəzifə hərisinin hakimiyyətə gəlmək naminə bo-
ğazdan yuxarı dediyi quru sözlər imiş. Xalq həmin 
hadisələrdə öz cılız ambisiyaları üçün müstəqilliyi 
məhvə aparmağa hazır olan, millətinin qanına su-
samış xəyanətkarları tanıdı. İkincisi, dövlət özünü 
qorumaq iqtidarında olduğunu bir daha göstərdi.

İslahatlar həm konseptual, 
həm də struktur xarakteri daşıyır
P rezident İlham Əliyevin rəhbərliyi ilə 2019-cu ildən başlanan 

genişmiqyaslı sosial-iqtisadi islahatların yeni mərhələsi 
respublikada yüksək dayanıqlı iqtisadi artımın təmin edilməsi, 

iqtisadiyyatın daha da şaxələnməsi, özəl investisiyaların və 
təşəbbüslərin yüksək səviyyədə təşviqi üçün əlverişli zəmin yaradıb. 
Struktur-institusional islahatlar isə keyfiyyətcə yeni sosial-iqtisadi artım 
modelinə keçidi şərtləndirib və bundan əsas məqsəd isə Azərbaycan 
vətəndaşlarının rifahının daha da yaxşılaşdırılması olub. 

ABŞ-da Azərbaycan 
multikulturalizmi 

təqdir olunub

Azərbaycanın Los-Ancelesdəki Baş Konsulluğundan 
bildiriblər ki, Baş Konsulluq, Bakı Beynəlxalq Multikultura-
lizm Mərkəzi (BBMM), Azərbaycan Respublikasının Dini 
Qurumlarla İş üzrə Dövlət Komitəsi (DQİDK) və ABŞ-ın 
Stirlinq Fondunun birgə təşkilatçılığı ilə ölkəmizin müxtəlif 
dini icmalarının və dövlət qurumlarının təmsilçilərindən ibarət 
nümayəndə heyətinin Yuta ştatına səfəri çərçivəsində təşkil 
olunan tədbiri giriş sözü ilə açan Sutherland İnstitutunun pre-
zidenti Rik Larsen (Rick Larsen) hər kəsi bu önəmli tədbirdə 
görməkdən məmnun olduğunu bildirib. 

Sonra çıxış edən Stirlinq Fondunun baş icraçı direktoru 
Ed Rou (Ed Rowe) Azərbaycanın müxtəlif dini icmalarının 
və dövlət qurumlarının təmsilçilərindən ibarət nümayəndə 
heyətinin Yuta ştatında ilk dəfə səfərdə olduğunu vurğulaya-
raq, bunu tarixi səfər adlandırıb. O, 20 il əvvəl Azərbaycanda 
yaşadığını və xalqımızın mədəniyyətinə heyran olduğunu 
vurğulayıb.

Azərbaycanın Los-Ancelesdəki baş konsulu Nəsimi 
Ağayev respublikamızın bu gün dinlərarası harmoniya və 
qarşılıqlı anlaşma üzrə bütün dünyaya örnək bir ölkə olduğu-
nu qeyd edərək, ölkəmizdə insanların bir-birilərinin inancla-
rına hörmətlə yanaşdığını, bu müxtəlifliyi qəbul etdiyini və 
alqışladığını bildirib.

Daha sonra panel müzakirələr keçirilib. 
BBMM-in icraçı direktoru Rəvan Həsənov, DQİDK 

sədrinin müavini Gündüz İsmayılov, Mənəvi Dəyərlərin 
Təbliği Fondunun icraçı direktoru Mehman İsmayılov, Qafqaz 
Müsəlmanları İdarəsi sədrinin müavini Fuad Nurullayev, 
Avropa Yəhudilərinin Bakı dini icmasının sədri Aleksandr Şa-
rovski və Rus Pravoslav Kilsəsinin Bakı və Azərbaycan Ye-
parxiyasının nümayəndəsi Mefodi Əfəndiyev müzakirələrdə 
çıxış edərək, Azərbaycanda mövcud olan dinlərarası harmo-
niya, qədim tolerantlıq və multikulturalizm ənənələri haqda 
ətraflı məlumat veriblər. Onlar Azərbaycanda müsəlman, 
xristian, yəhudi və digər dinlərə mənsub insanların qarşılıqlı 
anlaşma, mehriban qonşuluq və əmin-amanlıq şəraitində 
birgə yaşadıqlarını diqqətə çatdırıblar. 

Sonda panel iştirakçıları qonaqların çoxsaylı suallarını 
cavablandırıblar.

ABŞ-ın nüfuzlu beyin mərkəzlərindən olan 
və Yuta ştatında yerləşən Sutherland İnstitu-
tunda Azərbaycanın multikulturalizm və dini 
tolerantlıq ənənələrinə həsr edilmiş geniş 
tədbir keçirilib.

